
40

Mentre a Maddre a continua a predicâ,

Dando a tûtte de stûpide e de sciolle,

De lì ascoso o se-a mette a coggionâ,

Imitando a l'incirca e so parolle,

E o te a fâ restâ lì co-a bocca averta,

Gïando i êuggi, pe ammiâ chi ghe dà a berta.



41

A-o reciocco da voxe e a-o so metallo

Accorzendose sûbito chi o l'é,

A se vorta, a no vedde o pappagallo,

E a domanda a raxon perchè o no gh'é,

E sentindose dî che o l'é scappôu,

«Ecco, a dixe, n'ho gûsto, o l[']é o peccôu.

»Se n'avesci tegnûo questo contegno,

»L'öxello forse o no sariæ scappôu;

»Fæta a miccia, se avesci ûn pö d'inzegno,

»L'averesci a quest'öa torna acciappôu,

»Invece de stâ lì co-e brasse molle,

»E fâ di versci comme tante sciolle».

E c'ûn fâ risoluto a s'incaminn-a

Verso da banca dove gh[']é o Loretto,

Sensa tanti preamboli a se chinn-a

E a gh'infia sotto a man ciancianinetto,

Tûtt'assemme a sta sciû buttando ûn crïo,

Portandose o Loritto appeizo a-o dïo.

